
Nakedi e ne e le ngwana a le 
esi wa ga Kamela le Meladi.

Batsadi ba ga Nakedi ba ne ba humile, ba sa 
mo tlhokise sepe.

Rraagwe Nakedi e ne ele monna yo o siameng, 
yo o ratang batho mme a sa timane.

Mo letlhakoreng le lengwe, Mmaagwe Nakedi 
a le manganga, makgakga ebile a sa utlwane 
le ope.

Nakedi a le makgakga jaaka mmaagwe, gape 
a le gaufi le mmaagwe go na le rraagwe.

Bana ba le bantsi ba ne tsamaya 
ka dinao go ya sekolong.

Nakedi ena a ya sekolong ka peretshitshwana 
e ntšhwa-ntšhwa.

A tlhola a ikgantshetsa bana ba bangwe, ka 
peretshitswana kgotsa ka sella-thekeng 
sa gagwe, se se tlhwatlhwa-godimo sa 
sejwalejwale.

Fa a le kwa sekolong kgotsa kwa gae, a sala 
morago ke setlhopha sa bana.

Bona ba kgatlhwa ke mathaithai ao a neng a a 
dira ka pere-tshitswana kgotsa sella-thekeng 
sa gagwe.

Le fa gontse jalo, ga gona ope wa bona yoo a 
neng a ka kgoma dilo tsa gagwe.

Letsatsi lengwe le lengwe Nakedi atla 
ka ditshamekisiwa tse dintšhwa go 
ikgantshetsa bana ba bangwe.

A kgatlhwa ke fa bana ba bangwe ba mo kopa 
mme a ba ganetsa.

Nako tse dingwe, o ne atle a ba bolelele gore a 
ka se ba adime, gonne le bona ba sena sepe 
seo ba ka mo nayang sona.

Mmaagwe le ena, a mmoleletse gore a seka a 
adimisana ka ditshamikisi tsa gagwe le bona, 
gonne ba tla di senya.

A re ena ga ana madi, a go rekela bana botlhe 
ba motse wa Lefureng ditshamekisi.

Gantsi, mmaagwe Nakedi a latelela basimane 
kwa gaabo bone a re, ba tsere dilo tsa Nakedi 
ka maatla.

Le kwa sekolong, barutabana ba ne ba itse 
gore, mmaNakedi ke motho wa mofuta yo o 
ntseng jang.

Le bona ba ne ba tshaba go mo kgalemela,

ka ntlha ya go itse gore o tla ya go bolelela 
mmaagwe.

Fa morutabana a ka mo kgalemela, o ne a 
fitlha a bolelela mmaagwe, gore morutabana 
o mo tlhoile.

Mmaagwe Nakedi o ne a sa tswafe go latelela 
morutabana kwa sekolong, lefa rraagwe 
Nakedi a aga a mo kgalemela go dira jalo.

Nako e nngwe Nakedi o ne a bolelela 
mmaagwe gore ga a sa batla go rutiwa ke 
Mma Sekepe, gonne a mo tlhoile.

Mmaagwe Nakedi o ne a jela Mma Sekepe nala 
kwa sekolong, mme a fitlha a mo tlhapaola fa 
pele bana.

A mmolelela gore o fufagela Nakedi, gonne a 
na le sella-thekeng seo se gaisang sa gagwe, 
a ba a mmolelela gore a tlogele go gataka 
ditshwanelo tsa gagwe.

Mma Sekepe o ne a ya go bolelela mogokgo, 
mme ena a mmiletsa kwa kantorong ya gagwe, 
a mo kgalemela.

Ka letsatsi le lengwe, Nakedi fa a boela gae, 
go tswa kwa sekolong, a bona nogana e ntle 
fa thoko ga tsela a e sela ka letsogo.

O ne a sa lemoge fa e ka mo loma le gore e 
botlhole jaaka e tona.

Nogana e ne ya moloma mo seatleng, mme fa 
a utlwa botlhoko a e latlha.

Mokete le Mmapudi ba ne ba mosetse morago, 
ba mo fitlhela a roromisa seatla, mme a lela.

Mmapudi ka bonako a bofa letsogo la gagwe, 
ka lepanta, kwa godimo ga fa a lomilweng 
gone, go thibela botlhole go anama le 
mmele otlhe.

Fa ba lemoga gore seemo sa gagwe 
se a koafala, ba leka go mo direla 
phefo ka dibuka le dikala tsa setlhare.

Morago ga sebakanyana o ne a idibala, mme 
ba sweetsa gore ba letsetse embelense.

Mmapudi o ne a leka go dirisa sella-thekeng 
sa gagwe, mme ga pala, gonne o ne a sena 
metsotso.

O ne a leka gape go dirisa sella-thekeng sa ga 
Nakedi fela se ne se timilwe.

Go ne go sena ope yo o neng a itse gore e 
budiwa jang, gonne o ne a sa letlelele ope go 
e tshwara.

Bana botlhe bao ba neng ba dirisa 
tsela eo go ya sekolong, ba kokoana 
kwa lefelong la tiragalo.

Ba bangwe ba bona ba ne ba tshega-tshega, 
e bile ba se na kutlwelo botlhoko, gonne ba ne 
bare le ene o ne a ka se ba thuse, fa le bona ba 
ne ba le mo seemong seo.

Mmapudi ena ga aka a ba utlwelela, mme a 
tabogela kwa lebenkeleng le le gaufi go kopa 
thuso.

Ka lesego mongwa lebenkele a kgona go 
leletsa embelense.

Embelense e ne ya goroga ka bonako, mme a 
tabogisetswa kwa sepetleleng sa Mankweng.

Beke ya ntlha, Nakedi o e feditse kwa 
sepetlele mo kamotshaneng ya tlhokomelo e 
e tseneletseng.

Fa Nakedi a sena go ntshiwa ka fa 
kamotshaneng ya tlhokomelo e e tseneletseng, 
a nna dibeke tse tharo a itharabologelwa 
kwa sepetlele.

Rraagwe a mmolelela gore baithuti kaena ke 
bona ba mothusitseng.

O ne a tshogile, go lemoga gore o batlile go 
tlhokafala, le gone o ne a pholosiwa ke bana 
bao a neng a sa batshware sentle e bile a 
ba sotla.

Barutwana kaena ba ne ba dumalana go 
romela kemedi ya barutwana ba le lesome 
gotswa mo phaposing ya bona go mo etela.

Ba ne ba tshwere malomo le karata e e neng 
e moeleletsa gofola ka bonako.

Ba ne ba kopa morutabana wa bona Mme 
Sekepe go ba felegetsa kwa bookelong.

Nakedi o ne a gakgamala thata go bona 
barutwana ka ena, ba tlile go mo etela, gonne 
o ne a sa solofela gore ba ka mo jela nala.

O ne a tletse ditlhong go bua le bona mme a 
tswelela ka go lela a sa didimale.

Ketelo ya barutwana ga mmogo le Mme Sekepe 
go mo ema nokeng, e ne ya mo utlwisa botlhoko 
le pogisego.

MmaSekepe o ne a mo gomotsa, a mmolelela 
gore a lebale ka tseo di fetileng.

O ne a re, ba mo itumeletse, gonne bophelo ba 
gagwe bo tswile mo kotsing.

Fela ba ka itumela thata fa ba ka bona ditsela 
tsa gagwe di fetogile, a ithuta go tshela sentle le 
batho ba bangwe.

Fa barutwana ba santse ba le ka fa phaposing 
ya kokelo, mmaagwe Nakedi yoo le ene, a neng 
a tlile go etela Nakedi a goroga.

Ga a aka a tshepa se a se bonang, a palelwa ke 
go itshwara, mme a thubega ka selelo.

Go ne ga tsaya Mme Sekepe nako e telele, go 
mo didimatsa.

Fa mmaagwe Nakedi a sena go didimala, a 
ba a leboga Mme Sekepe le bana, gotswa mo 
boteng jwa pelo, go etela Nakedi.

A ba bolelela gore ketelo ya bona e ba rutile tota.

Kwa bofelong, a kopa Mme Sekepe go 
moitshwarela, kantlha ya go moroga fa a ne a 
mo lateletse kwa sekolong, nako e e fetileng.

Fa Nakedi a sena go fola gotlhelele, a ntshiwa 
kwa bookelong mme a boela gae.

Letsatsi leo a gorogileng kwa gae, barutwana 
ka ena ba ne batla go mo amogela kwa gae.

Mme ena a swabile, gape a palelwa ke go 
ba lebelela.

O ne a fela pelo, gore o boela leng kwa 
sekolong, gore a kope barutabana le 
barutwana maitshwarelo.

Bosigo joo, o ne a lora a le kwa sekolong a 
tshameka le bana ba bangwe ba itumetse.

Letsatsi le le latelang Nakedi a tsoga, e le mo 
mosong mme a ya kwa sekolong.

Fa a goroga kwa sekolong a kopa mogokgo 
go kgobakanya barutwana, kwa lefelong 
la thapelo.

A kopa mongwe le mongwe go mo itshwarela 
mo dilong tse di maswe, tseo a ba dirileng 
tsona kgotsa a di buileng ka bona.

Mogokgo a leboga Nakedi, gore a bo a kgonne 
go fetola botshelo jwa gagwe, mme a bontsha 
go ikwatlhaya.

Batsadi ba gagwe le bona ba etela sekolo go 
leboga barutwana, fa ba pholositse Nakedi mo 
tseleng go boela gae.

Mmaagwe Nakedi a ithaopa go neelana ka 
sekete sa diranta jaaka sesupo sa go leboga. 
Basimane ba ne ba gana go amogela madi ao.

Bare bona ba ne ba thusa Nakedi fela, mme 
ba ne ba sa solofela tuelo. Ba leboga fela fa 
Nakedi le mmaagwe ba kgonne go fetoga

